
擊惰歸而倭步步爲營用分番休迭法以退別將劉綎帥

兵五千趍尙州鳥嶺鳥嶺廣亘七十餘里懸崖鑱削中通

一道如綫灌木叢雜騎不得成列倭尙拒險而別將查大

受祖承訓等繇閒道踰槐山出鳥嶺後倭大驚前移釜山

浦築居屯種爲久戍計我師乃張疑兵分遣劉綎祖承訓

等屯大丘忠州檄調全羅水兵龜船分布釜山海口時倭

已去王京漢江以南千有餘里朝鮮故土奄然還定兵科

右給事中侯慶遠謂我與倭何讐爲屬國勤數道之師以

力爭平壤以權收王京挈兩都授之存亡興滅義聲赫海

外矣全師而歸所獲實多

上乃諭朝鮮王還都王京整師自守我各鎮兵久疲海外

以次撤歸經略疏稱釜山雖瀕南海猶朝鮮境有如倭覘

我罷兵突入再犯朝鮮不支前功且棄考輿圖朝鮮幅𢄙

東西二千里南北四千里從正北長白山發脉南跨全羅

界向西南止日本對馬諸島偏在東南與釜山對倭船止

抵釡山鎮不能越全羅至西海蓋全羅地界直吐正南迤

西與　中朝對峙而東保薊遼與日本隔絕不通海道者

以有朝鮮也關白之圖朝鮮意實在中國我救朝鮮非鄉

鄰闘比朝鮮固則東保薊遼竝無虞京師鞏于泰山矣今

日撥兵協守爲第一策卽議撤宜少需時日俟倭盡歸量

--

留防戍部覆南兵暫留分布朝鮮量𥳑精兵三千善後餘

盡撤如前議〈東征考〉

閣臣王錫爵疏曰臣幸得與諸臣立不諱之　朝事　聖

明之主以至人無擇言言無擇官皆得揚眉吐氣論天下

事豈非甚盛雖然言太輕則浮太煩則亂太執則頗太深

則刻就此甚盛中亦不無太可憂者臣之所憂不爲臣亦

不爲諸臣獨念上下相信而後政事可修相重而後論說

可入今言不已而漸輕輕不已而漸厭使　君父視外廷

之論奏如賈豎之爭言因一人而疑衆人因一事而疑衆

事上下之際無復相信相重之意後雖有忠言讜論亦將

格而不入此臣之憂也古稱有對則爭興爭興則黨立雖

聖明在宥萬不至如前代之黨禍然　朝中議論已分兩

岐恐因水火之爭至成左右之𥘵此以彼爲邪彼以此爲

邪使天下之士智力殫于相伺名望損于相詆卽使一彼

一此一勝一負　朝廷亦止得一半人才之用若始于兩

持終于兩敗不但人才盡壞亦且國體大傷此臣之憂也

上有所處分而勢未必服則其勢必爭下有所爭執而上

未必亮則其勢必處處之而仍不服爭之而彌不亮則處

者益處爭者益爭下以忤上爲高上以反汙爲恥上下相

激何事不有譬之水然波方起而擊之以石則其躍彌高

